
DISA NDRYSHIME NË LIGJIN Nr.114, Datë 22.10.2015

“ PËR AUDITIMIN E BRENDSHËM NË SEKTORIN PUBLIK”

I. QËLLIMI i PROJEKTLIGJIT DHE OBJEKTIVAT QË SYNOHEN TË ARRIHEN

Projektligji “ Për disa ndryshime në ligjin nr.114, datë 22.10.2015 “ Për auditimin e brendshëm në sektorin publik”, propozohet me qëllim forcimin e mëtejshëm të rolit dhe funksionit të auditimit të brendshëm për një sistem efektiv të menaxhimit të financave publike dhe qeverisjes së njësive të sektorit publik në Shqipëri. Ky projektligj synon të siguroje krijimin e kushteve të përshtatshme për  kryerjen e veprimtarisë audituese ne përputhje të plotë me kriteret dhe zbatimin e kërkesave të standardeve ndërkombëtarë të auditimit në praktikë, si një prekuizitë e domosdoshme për Kontrollin e Brendshëm Financiar Publik. 
II. VLERËSIMI i PROJEKTLIGJIT NË RAPORT ME PROGRAMIN POLITIK TË KËSHILLIT TË MINISTRAVE, ME PROGRAMIN ANALITIK TË AKTEVE DHE DOKUMENTE TË TJERA POLITIKE
Hartimi dhe miratimi i këtij projektligji është parashikuar në Programin e Përgjithshëm Analitik të Projekt akteve të Këshillit të Ministrave për vitin 2022,  për Ministrinë e Financave dhe të Ekonomisë, si dhe ne Planin Kombëtar për Integrimin Evropian , PKIE 2022-2024, për tu miratuar brenda vitit 2022.
Ndryshimet në ligjin nr.114 /20215 janë parashikuar nën veprimtaritë e komponentit 6 të Strategjisë për Financat Publike 2019 - 2022, miratuar me Vendim të Këshillit të Ministrave nr. 824, datë 18.12.2019 .
III.  ARGUMENTIMI i PROJEKTLIGJIT LIDHUR ME PËRPARËSITË, PROBLEMATIKAT, EFEKTET E PRITSHME

Ndryshimi i ligjit vjen si rezultat i problematikave që kanë dalë gjatë zbatimit te ligjit nr.114/2015 në njësitë e qeverisjes së përgjithshme dhe institucione të tjera në sektorin publik. Ndërsa kuadri i përgjithshëm ligjor e nënligjor lidhur me auditimin e brendshëm është vlerësuar të jetë në një masë të gjerë në pajtueshmëri me kërkesat e standardeve ndërkombëtare të auditimit të pranuara, zbatimi në praktikë mbetet një sfidë për të gjitha njësitë e auditimit të  brendshëm në nivele të ndryshme të qeverisjes. 
Nga analiza e mangësive, vlerësimet e ekspertëve të Komisionit Evropian dhe Raporti i Vlerësimit të SIGMA-s për vitin 2020, është konstatuar se veprimtaria e auditimit të brendshëm nuk kryhet plotësisht në përputhje me kërkesat e standardeve të auditimit të pranuara. Ndërkohë që kuadri ligjor aktual siguron “de juro” reflektimin e këtyre standardeve në kornizën ligjore dhe metodologjike që rregullon funksionin e auditimit te brendshëm, niveli i pajtueshmërisë ne praktikat e punës audituese ka mjaft dobësi. 

Rekomandimet e ekspertëve të KE për auditimin e brendshëm përfshijnë gjerësisht kërkesën e qasjes së auditimit mbi bazë risku dhe rritjen e efektivitetit te auditimit të brendshëm. Audituesit e brendshëm duhet ta fokusojnë gjithnjë e më shumë punën e tyre në sistemet dhe fushat që paraqesin risk të lartë jo vetëm në nivel institucional apo entiteti publik por për të gjithë sistemin e menaxhimit të financave publike në Shqipëri. Zbatimi i rekomandimeve kërkon gjithashtu dhe forcimin e aftësive dhe kompetencave profesionale të audituesve për të realizuar auditime cilësore impakti i të cilave do të sjelle vlerë të shtuar për të gjithë sistemin.
Si një veprimtari e pavarur, auditimi i brendshëm ofron siguri të arsyeshme  për titullarin, si dhe jep këshilla dhe rekomandime  të nevojshme për të përmirësuar veprimtarinë e njësisë publike, dhe kjo ka shtuar gjithnjë e më shumë kërkesën për auditime cilësore dhe auditues profesionalisht të aftë dhe kopetentë  për të vlerësuar e përmirësuar frytshmërinë e menaxhimit të riskut, si dhe proceset e kontrollit dhe të qeverisjes.

Përfundimet e analizës të  mangësive të identifikuara konsistuan në nevojën për ndryshimin e ligjit për te siguruar: 

1. Forcimin e rolit të Ministrit të Financave dhe Ekonomisë , si niveli më i lartë dhe qendror në sistemin e kontrollit të brendshëm financiar publik. 
Ligji nr. 114 /2015, në nenin 23 dhe nene të tjera përcakton përgjegjësitë e Ministrit të Financave për bashkërendimin e përgjithshëm, harmonizimin dhe monitorimin e veprimtarisë së auditimit të brendshëm në njësitë e sektorit publik. Nga ekspertet është vlerësuar se përcaktimet në ligj sikurse ekziston nuk  sigurojnë mjaftueshëm mjetet e nevojshme për përmbushjen e këtyre përgjegjësive, duke mos lejuar ndjekjen e problemit deri në “rrënje”. 
Për këtë arsye , propozimet në ligj parashikojnë theksimin e rolit të Ministrit përgjegjës për financat, në mënyrë të dyanshme, dhënien e përgjegjësive po ashtu dhe mekanizmat e nevojshme për realizimin e këtyre përgjegjësive. Këto ndryshime konsistojnë në të drejtën e Ministrit përgjegjës për financat  për të vendosur  : 

a. mënyrën e organizimit të strukturave  që kryejnë shërbimin e auditimit të brendshëm, duke marrë në konsideratë nivelet e ndryshme të njësive të qeverisjes: bashki, agjenci, qendra spitalore, universitete etj. 
b. mënyrën se si shërbimi i auditimit do të organizohet në njësitë publike të cilat plotësojnë kriteret e krijimit të NJAB por nuk kanë kapacitete për auditues të brendshëm. 

c. rregullimin nga Ministri i Financave te kushteve te Marrëveshjeve dhe kontraktimit të shërbimit të AB

Ky rregullim bëhet me qëllim se pavarësisht formës sipas së cilës  dakortësohet te kryhet shërbimi i auditimit të brendshëm është thelbësore të sigurohet parimi i transparencës dhe të ruhet e pacenuar pavarësia e auditimit në planifikim, kryerjen dhe raportimin e auditimit. Kjo shtrihet edhe në rastet kur auditimi parashikohet të kryhet nëpërmjet kontraktimit.
Për të siguruar monitorimin e funksionimit efektiv dhe në pajtueshmëri me kërkesat e kuadrit ligjor dhe standardeve të auditimit, ndryshimet në ligj, parashikojnë të drejtën se ministri përgjegjës për financat mund të kërkojë organizimin e angazhime të auditimit të brendshëm për sistemin apo fusha specifike të menaxhimit të financave publike, nëpërmjet grupeve të përbashkëta të auditimit.

Gjithashtu projekt akti parashikon se në rast mosrespektimi nga titullari i njësisë publike të kërkesave të ligjit, ministri përgjegjës për financat rezervon të drejtën e bllokimit të përkohshëm të përdorimit të fondeve buxhetore, të përcaktuara në aktin vjetor të Buxhetit të Shtetit, për vitin përkatës, në nivel programi, zëri apo projekti, deri në plotësimin e kërkesave ligjore. Ndërsa në rastet e mosrespektimit nga drejtuesi i njësisë së auditimit të brendshëm, të përgjegjësive të parashikuara në këtë ligji, ministri përgjegjës për financat, mund t’i propozojë Titullarit të njësisë publike, fillimin e procedurave disiplinore . 
Këto ndryshime synojnë të rrisin efektivitetin e mbikëqyrjes dhe monitorimit të funksionimit të auditimit të brendshëm në nivel kombëtar në sektorin publik si dhe të nxisin zhvillimin e këtij funksioni në përputhje të plotë me standardet e auditimit që janë të reflektuara gjerësisht në kuadrin ligjor për auditimin e brendshëm.

2. Kapacitetet profesionalë dhe pavarësia e audituesve të brendshëm është parakusht për kryerjen e auditimeve cilësore dhe në pajtueshmëri të plotë me kërkesat e standardeve profesionale të auditimit të brendshëm. Ligji aktual ofron në mënyrë të kufizuar tërheqjen e kapaciteteve profesionale në strukturat e auditimit të brendshëm. Po ashtu kërkesat dhe kriteret e përcaktuara në ligj, vlerësohet të mos jene efikase në vendosjen e një sistemi të zhvillimit profesional që të mbështesë dhe nxisë promovimin në karriere të audituesve, mbajtjen e kapaciteteve cilësore dhe profesionale. 

Qëllimi i ndryshimeve të propozuara është zhvendosja e fokusit nga ndërtimi drejt zhvillimit profesional te kapaciteteve audituese, çka do të realizohet duke vendosur kritere që nxisin motivimin, promovimin ne karriere dhe edukimin gjate gjithë jetës profesionale të audituesve të brendshëm. 

Propozimet për ndryshime në këtë drejtim qëndrojnë në : 

a. Rishikimin e kritereve të  punësimit të audituesve dhe drejtuesve të auditimit të brendshëm

b. Përdorimin e shkallëve apo kategorive të audituesve në një formë të tillë që të reflektojnë përparimin në karriere , mbështetur ne eksperiencën profesionale dhe performancën e auditimeve të kryera. 
c. Ruajtjen dhe forcimin e kapaciteteve audituese si dhe drejtuesve te auditimit ne ministritë e linjës dhe institucione dhe sigurimin e imunitetit të tyre për të qenë të mbrojtur nga presionet dhe ndërhyrjet . Kjo gjithashtu do të ndikojë në ruajtjen e pavarësisë organizativë të auditimit të brendshëm. për këtë qëllim.
Në aktin e propozuar parashikohet një shtesë në nenin mbi “ Përgjegjësitë e titullarëve të njësive publike”, e cila ka si qëllim forcimin dhe qartësimin e rolit dhe përgjegjësive që kanë titullarët e njësive publike lidhur me identifikimin, trajtimin dhe raportimin e parregullsive, një rregullim ky i domosdoshëm për forcimin e luftës kundër korrupsionit dhe mashtrimit në çdo nivel të qeverisjes së njësitë publike.
3. Komiteti i auditimit , si nje organ i pavarur këshillimor luan një rol të rëndësishëm dhe konsiderohet element kyç për qeverisjen e organizatës, 

Komiteti i auditimit është një “ garanci shtesë” në sigurimin e pavarësisë së auditimit të brendshëm dhe në mbështetjen si këshilltar i Titullarit të njësisë publike për çështje lidhur me auditimin dhe kontrollin e brendshëm. Për këtë arsye, përcaktimet lidhur me krijimin dhe funksionimin e komiteteve të auditimit duhen rishikuar. Këto ndryshime më pas i hapin rrugën dhe ndryshimeve të tjera në kuadrin nënligjor dhe rregullator të mënyrës se organizimit, funksionimit dhe raportimit të komiteteve të auditimin në çdo njësi të qeverisjes ku ata do të krijohen. Për disa njësi të qeverisjes qendrore dhe organe të vetëqeverisjes lokale krijimi i Komitetit të Auditimit duhet të bëhet i detyrueshëm. Po kështu për shoqëritë aksionare publike, roli i Komitetit të Auditimit të Ministrisë nën të cilën ushtrohet biznesi i shoqërisë është i pamjaftueshëm. Për këtë qëllim ndryshimet përcaktojnë të drejtën e Ministrit përgjegjës për financat për përcaktimin e kritereve te njësive dhe institucioneve publike të cilat duhet të krijojnë komitetin e auditimit dhe gjithashtu , ato njësi të cilat janë të këshilluara të krijojnë këtë organ. 

4. Auditimi i brendshëm është një hallkë e rëndësishme në “ zinxhirin” e palëve të përfshira në luftën kundër mashtrimit dhe korrupsionit. Analiza e fakteve tregon nevojën për qartësimin e rolit të secilës palë të përfshirë , dhe në mënyrë të veçantë lidhur me konceptin e rolit që ka auditimi i brendshëm në këtë kontekst. Kjo do të ndihmojë gjithashtu ndarjen e qartë të funksioneve dhe shërbimeve që auditimi i brendshëm ofron një ndarje  të qartë ndërmjet këtij funksioni dhe atij të inspektimit financiar. 
5. Si pjesë e ndryshimeve që propozohen për nxitjen dhe zhvillimin profesional të audituesve të brendshëm, propozohet të rishikohet dhe formulimi i rolit dhe funksionit të Komisionit të Kualifikimit të Audituesve të Brendshëm. Në një masë të gjerë, VKM dhe rregulloret e hartuara për funksionimin dhe organizmin e këtij Komisioni nuk sigurojnë ndarjen e detyrave administrative nga ato këshillimorë ndërmjet Komisionit dhe strukturës përgjegjëse për harmonizimin. 

Në mbështetje të ndryshimeve, si dhe nga konstatimet nga rekomandimet e dhëna në vazhdimësi nga vlerësuesit e SIGMA-s dhe Komisioni Evropian  , kapacitetet e Strukturës përgjegjëse për Harmonizimin e Audtimit të brendshëm në MFE duhen fuqizuar. Kjo mbështetet po ashtu dhe nga gjetjet dhe rekomandimet e dhëna nga KLSH në Raportin e Zbatimit të buxhetit të Shtetit. Forcimi i rolit të DH AB synon përcaktime në Ligjin për Auditimin e Brendshëm, duke i siguruar atributet e nevojshme për realizimin efektiv si udhëheqëse metodologjike dhe mbikëqyrje efektive të funksionimit të auditimit të brendshëm në çdo hallkë të qeverisjes në sektorin publik.

Ndryshimet në Ligj parashikojnë dhe ndryshimet në akte të tjera nënligjore për të cilat janë përcaktuar dhe afatet dhe institucionet përgjegjëse. 
Ky projektligj nuk ka efektet te pritshme financiare ne Buxhetin e Shtetit.

IV. VLERËSIMI i LIGJSHMËRISË, KUSHTETUTSHMËRISË DHE HARMONIZIMI ME LEGJISLACIONIN NË FUQI VENDAS E NDËRKOMBËTAR

Projektligji  është hartuar në përputhje me Kushtetutën e Republikës së Shqipërisë, mbështetur në nenet 78 dhe 83, pika 1, të Kushtetutës, parashikojnë të drejtën e Kuvendit që  të shqyrtojë dhe te miratojë projekt ligje me propozim të Këshillit të Ministrave.
V. VLERËSIMI I SHKALLES SE PËRAFRIMIT ME ACQUIS COMMUNAUTAIRE (PËR PROJEKTLIGJET)
Ky projekligji nuk synon përafrim me acquis të Bashkimit Evropian.

VI. PËRMBLEDHJE SHPJEGUESE E PËRMBAJTJES SË PROJEKTLIGJIT
Projektligji ka në përbërje katërmbëdhjetë nene. Në ligjin nr. 114, datë 22/10/2015, “Për auditimin e brendshëm në sektorin publik”, bëhen ndryshimet si më poshtë: 

Në nenin 4, pikat 7 dhe 13 ndryshohen si më poshtë:
7. “Auditues i brendshëm” është profesionisti, i cili është i certifikuar, regjistruar si i tillë dhe ka ndjekur trajnimin e vijueshëm profesional sipas kërkesave të këtij ligji.
13.  “Kodi i Etikës për audituesit e brendshëm” është një akt administrativ që miratohet me urdhër të ministrit përgjegjës për financat, në të cilin janë të përcaktuara qartë rregullat e sjelljes dhe parimet që duhet të udhëheqin punën e audituesve të brendshëm në sektorin publik.

Neni 10, pika 1, shkronja “a” ndryshohet  në : 
Të gjitha njësitë publike sipas kuptimit të këtij ligji, duhet të sigurojnë shërbimin e auditimit të brendshëm sipas njërës prej formave të përcaktuara në vijim:

a) Kryerja e shërbimit të auditimit të brendshëm nga njësia e auditimit të brendshëm ku kjo njësi është e përfshirë në strukturën organizative të njësisë publike;

Në nenin 10 , pas shkronjës “c”, shtohen shkronja “ç” dhe “d” me këtë përmbajtje: 

ç) Ministri përgjegjës për financat përcakton rregullat për marrëveshjet dhe kontraktimet e  parashikuara në shkronjat “b” dhe  “c” të këtij neni.

d) Në rastet kur njësitë publike përmbushin kriteret për krijimin e një njësie të auditimit të brendshëm, por nuk mund të përmbushin kriteret për punësimin e audituesve të brendshëm sipas përcaktimeve në nenin 13 të këtij ligji, ministri përgjegjës për financat përcakton organizimin e funksionit të brendshëm në këto njësi publike në përputhje me legjislacionin në fuqi.
Neni 11, pika 2, shkronjat “b”, “c”dhe “d”,  ndryshohen  si më poshtë: 
b) Drejtuesi i Njësisë së Auditimit të Brendshëm duhet të ketë përvojë pune 5 vjet në profesion  dhe/ose të jetë i certifikuar si Auditues i Brendshëm;
c) Audituesi i Brendshëm duhet të ketë përvojë pune 3 vjet në profesion dhe/ose të jetë i certifikuar si Auditues i Brendshëm.

d) Punonjësi që punësohet në njësinë e auditimit të brendshëm dhe që nuk zotëron certifikatën si Auditues i Brendshëm, gjatë 2 viteve të para punon nën mbikëqyrjen e eprorit të drejtpërdrejtë. Brenda kësaj periudhe ky punonjës duhet t’i nënshtrohet detyrimisht procedurës së certifikimit si Auditues i Brendshëm. Në rast se brenda këtij afati punonjësi nuk certifikohet si Auditues i Brendshëm, atëherë këtij punonjësi i ndërpriten marrëdhëniet e punës, të cilat konsiderohen që janë ndërprerë për shkak të ligjit.
Në nenin 11, pas pikës 3 shtohen pikat 4, 5 dhe 6 me këtë përmbajtje:  

4. Drejtuesit e Njësive të Auditimit të Brendshëm emërohen dhe shkarkohen me pëlqimin me shkrim nga ministri përgjegjës për financat. Kërkesa për emërim dhe shkarkim të drejtuesit të njësisë së auditimit të brendshëm, shoqërohet me arsyetim dhe kopje të dokumenteve përkatëse. 

5. Numri i audituesve të brendshëm që përmbushin kërkesën e "studimit në disiplina të tjera”, të përcaktuar në shkronjën “a” të këtij neni, nuk do të jetë më shumë se një e treta e numrit të përgjithshëm të audituesve  të brendshëm të Njësisë së Auditimit të Brendshëm. përkatëse.

6. Paga e punonjësve të strukturës përgjegjëse për harmonizimin e auditimit të brendshëm dhe të njësive të auditimit të brendshëm përcaktohet me Vendim të Këshillit të Ministrave, me propozim të ministrit përgjegjës për financat dhe duhet të jenë të harmonizuara me pagat e audituesve të Kontrollit të Lartë të Shtetit.

Neni 12,” Përgjegjësitë e Titullairt të njësisë publike”, shkronja “b” ndryshohet  në: Vendimmarrjen e krijimit të Komitetit të Auditimit në njësinë publike përkatëse sipas kritereve të përcaktuara nga ministri përgjegjës për financat;

Pas shkronjës “e ” të nenit 12 shtohet neni 12/1 me përmbajtje si më poshtë:

Procedura për raportimin e parregullsive
1. Titullari i njësisë publike krijon sistemin për parandalimin e rrezikut për parregullsi dhe mashtrim dhe ndërmerr veprime kundër parregullsive dhe mashtrimeve.

2. Çdo punonjës, përfshirë edhe audituesit e brendshëm, informon për çdo parregullsi ose mashtrim të mundshëm titullarin e njësisë publike dhe nëse e konsideron të dobishme, organet kompetente.

3. Pas pranimit të raportit për konstatimin e parregullsive, mashtrimeve dhe korrupsionit, titullari i njësisë publike, ndërmerr të gjitha masat e nevojshme dhe informon organet kompetente.

4. Personi raportues dhe audituesi i brendshëm nuk duhet të cenohet, si rezultat i komunikimit të informacionit të përcaktuar në paragrafin 2 të këtij neni, me kusht që të kenë vepruar në mënyrë të arsyeshme dhe me ndershmëri.

Në nenin 13 “Komiteti i Auditimit të Brendshëm”,  fjala “Komitet i Auditimit të Brendshëm” zëvendësohet me fjalën “Komiteti i Auditimit”.
Në pikën 1, të nenit 13 shkronja “b”dhe “d” ndryshohen si më poshtë: 
a) vlerësuar dhe dhënë mendime mbi planin strategjik dhe vjetor të auditimit të brendshëm;

b) monitoruar zbatimin e rekomandimeve të dhëna nga auditimi i brendshëm dhe i jashtëm dhe nga  Kontrolli i Lartë i Shtetit;

Neni 13, Pika 2 ndryshohet në : Komiteti i Auditimit krijohet dhe funksionon në njësitë publike në bazë të kritereve të vendosura   me Vendim të Këshillit të Ministrave, me propozim të ministrit përgjegjës për financat.

Në nenin 14, “Përgjegjësitë e Drejtuesit të Njësisë së Auditimit të Brendshëm”, shtohet neni 14/1 “Raportimi mbi mashtrimin dhe korrupsionin”  me përmbajtje: 

1. Drejtuesi i njësisë së auditimit të brendshëm dhe audituesit e brendshëm duhet të kenë njohuritë e duhura dhe të mjaftueshme për të identifikuar treguesit e mashtrimit dhe/ose praninë e çfarëdo situatash që mund të mundësojnë mashtrime. 

2. Kur identifikohen treguesit e mashtrimit dhe/ose të korrupsionit, audituesit e brendshëm kanë detyrimin për të ndaluar procedurën e auditimit dhe për të informuar menjëherë drejtuesin e njësisë së auditimit të brendshëm, i cili nga ana e tij do të informojë menjëherë titullarin e njësisë së audituar. 

3. Në rast se titullari i njësisë së audituar nuk ka ndërmarrë veprimet e nevojshme pas informacionit të përmendur në paragrafin 2 të këtij neni, drejtuesi i auditimit të brendshëm do të informojë Komitetin e Auditimit dhe strukturën përgjegjëse për harmonizimin e auditimit të brendshëm në ministrinë përgjegjëse për financat. 

Në nenin 19 “Certifikimi i audituesve të brendshëm”, pika 2 dhe pika 3 ndryshohen:
2. Të drejtën për të aplikuar në procesin e certifikimit e kanë individët e klasifikuar në shkronjën “ç”, të pikës 2, të nenit 11, të këtij ligji si dhe punonjës të tjerë të punësuar në njësitë publike që  kryejnë funksione që kanë lidhje me auditimin, pas kërkesës me shkrim dhe të argumentuar nga Titullari i njësisë publike.  

3. Certifikata “Auditues i Brendshëm në sektorin publik” dhe çdo certifikatë tjetër për qëllime të këtij ligji lëshohet nga ministri përgjegjës për financat. 

Në nenin 20  “Trajnimi i vijueshëm profesional i audituesve të brendshëm”, pika 2 ndryshohet  :Të gjithë audituesit , të përcaktuar në shkronjat “b”,  “c” dhe “ç”, të pikës 2, të nenit 11, të këtij ligji, kanë të drejtën e trajnimit të vijueshëm profesional dhe të gjithë audituesit e brendshëm të certifikuar duhet të ndjekin të paktën 80 orë trajnimi në dy vjet.

Neni 21, “ Komisioni i Kualifikimit të Audituesve të Brendshëm”, pika 1 ndryshon: Komisioni i Kualifikimit të Audituesve të Brendshëm është organ këshillimor për ministrin përgjegjës për financat dhe mbështet strukturën përgjegjëse për harmonizimin e auditimit të brendshëm, lidhur me procesin e certifikimit dhe trajnimit të vijueshëm profesional të audituesve të brendshëm. 
Në nenin 22” Çregjistrimi i audituesit të brendshëm”, pika 4 , ndryshohet në:Titullari i njësisë publike i propozon ministrit përgjegjës për financat rastet e çregjistrimit të audituesit të brendshëm nga Regjistri Kombëtar, kur nga struktura përgjegjëse për harmonizimin e auditimit të brendshëm, verifikohen rastet e parashikuara  nga pika 1, shkronjat “b” dhe “c të këtij neni.
Pas pikës 4, shtohet pika 5 me këtë përmbajtje: Forma dhe përmbajtja e Rregjistrit Kombëtar të Audituesve të Brendshëm në Sektorin Publik përcaktohet nga ministri përgjegjës për financat me propozim të strukturës përgjegjëse për harmonizimin e auditimit të brendshëm

Në nenin 23 “Përgjegjësitë e Ministrit Përgjegjës për Financat”, pika 2, shkronja “c” ndryshohet në :  Miratimin e politikave, manualeve, procedurave, udhëzimeve dhe rregulloreve të auditimit të brendshëm, për përshtatjen dhe përafrimin e tyre me standardet ndërkombëtare të pranuara të auditimit të brendshëm, me propozim të strukturës përgjegjëse për harmonizimin e auditimit të brendshëm.

Pas shkronjës “d” shtohen shkronjat : “e”, “f” dhe “g” me këtë përmbatje: 

e) Për funksionimin e duhur të auditimit të brendshëm në njësitë publike, në ato raste kur konstaton se shërbimi i auditimit të brendshëm nuk kryhet, ose kryhet jo në përputhje të kërkesave të kuadrit ligjor në fuqi, Ministri mund të kërkojë organizimin e angazhime të auditimit të brendshëm për sistemin apo fusha specifike të menaxhimit të financave publike, nëpërmjet grupeve të përbashkëta të auditimit.

f) Mosrespektimi nga titullari i njësisë publike të kërkesave të nenit 12 dhe 12/1 përbën rast të rëndë të mosfunksionimit të auditimit të brendshëm në njësinë publike. Në këtë rast ministri përgjegjës për financat rezervon të drejtën e bllokimit të përkohshëm të përdorimit të fondeve buxhetore, të përcaktuara në aktin vjetor të Buxhetit të Shtetit, për vitin përkatës, në nivel programi, zëri apo projekti, deri në plotësimin e kërkesave ligjore.

g) Në rast të mosrespektimit nga drejtuesi i  njësisë së auditimit të brendshëm, të përgjegjësive të parashikuara në nenin 14 të këtij ligji, ministri përgjegjës për financat, mund t’i propozojë Titullarit të njësisë publike, fillimin e procedurave disiplinore .

Në nenin 24, “Përgjegjësitë e strukturës përgjegjëse për harmonizimin e auditimit të brendshëm”, shkronja “a” ndryshohet : Zbaton Strategjinë e Kontrollit të Brendshëm Financiar Publik në fushën e auditimit të brendshëm publik si dhe e monitoron këtë veprimtari në nivel kombëtar;
Shkronja “e” e këtij neni shfuqizohet dhe pas shkronjës “ë” shtohen shkronjat “f” dhe “g” me përmbajtje :

f)  Kryen auditime të brendshme me urdhër të ministrit përgjegjës për financat në rastet e shkronjës “e” të nenit 23 të këtij ligji. 

g)  mban marrëdhënie profesionale me organizatat ndërkombëtare të auditimit të brendshëm dhe me struktura homologe, përgjegjëse për harmonizimin e auditimit të brendshëm.
Neni 13 , “Nxjerrja e akteve nënligjore”, përcakton  se: 

1. Ngarkohet Këshilli i Ministrave, që brenda tetë muajve nga hyrja në fuqi e këtij ligji, të miratojë ndryshimet aktet nënligjore, në zbatim të nenit 3,5 dhe 9.

2. Ngarkohet ministri përgjegjës për financat, që brenda dymbëdhjetë muajve nga hyrja në fuqi e këtij ligji, të miratojë ndryshimet në aktet nënligjore në zbatim të neneve 2, 7, dhe  11 të këtij ligji. 

Neni 14 përcakton se ky akt normativ hyn në fuqi menjëherë dhe botohet në Fletoren Zyrtare.

VII. INSTITUCIONET DHE ORGANET QË NGARKOHEN PËR ZBATIMIN E LIGJIT
Ngarkohet Këshilli i Ministrave, Ministria e Financës dhe Ekonomisë dhe të gjitha njësitë e sektorit publik që janë subjekt i këtij ligji.

VIII. PERSONAT DHE INSTITUCIONET QË KANË KONTRIBUAR NË HARTIMIN E PROJEKTLIGJIT
Projektligji është hartuar nga Ministria e Financës dhe Ekonomisë dhe SIGMA, si dhe kontributin e strukturave te auditimit te brendshëm ne sektorin publik.  Komentet e institucioneve te tjera do te shtohen ne relacion pas konsultimit publik.
IX. RAPORTI i VLERESIMIT TË TË ARDHURAVE DHE SHPENZIMEVE BUXHETORE

Ky projektligj nuk ka efekte financiare në buxhetin e shtetit.

